
Predsjednik Fondacije Istina Pravda Pomirenje, Sinan Alić, posjetio je u petak, 24.oktobra, Iliju Jurišića koji se nalazi u pritvoru u Beogradu gdje se i vodi sudski postupak protiv njega pod optužbom da je počinio ratni zločin upotrebe nedozvoljenih sredstava ratovanja prilikom povlačenja JNA iz Tuzle 15.maja 1992. godine.

-Posebno sam se interesovao za njegovo zdravstveno stanje i od njega lično dobio informaciju da ponovo ima problema s visokom koncentracijom šećera u krvi. I njegovo psihičko zdravlje je u značajnoj mjeri narušeno, jer sudski postupak izuzetno dugo traje, a sudsko vijeće uporno odbija zahtjeve odbrane da se Jurišiću omogući odbrana sa slobode. U jednočasovnom razgovoru punom emocija Jurišić je uputio zahvalnost svima onima koji aktivno rade na dokazivanju njegove nevinosti, uputio je pozdrav građnima Tuzle i u jednom trenutku, kroz suze u očima, samo je prozborio: - Da mi je samo pet minuta da prošetam Tuzlom, izjavio je Sinan Alić.

Prilikom posjete Jurišić je izrazio želju da mu se dostavlja bosanskohercegovačka štampa, jer želi biti informisan o događanjima u Bosni i Hercegovini, što će mu Fondacija Istina Pravda Pomirenje i  omogučiti.

Nastavak suđenja Iliji Jurišiću zakazan je za 7. novembar kada se očekuje da će se pred sudskim vijećem, u ulozi svjedoka, pojaviti dr Božina Radević.

